
Anjel Lertxundi

Badaezpada

Zenbat aldiz esaten ote dizu zure amak -aitak inoiz ez!- galtzontzilo edo kulero garbiekin ibiltzeko...

-Badaezpada ere! Ez da inoiz jakiten! -eransten dizu amak- Istripu bat izan zenezake. Eta? Erietxera galtzontzilo zikinekin eramaten bazaituzte, zer? 

Pasatzen zaio burutik ligeren baten aukera ere, eta zehaztapen handiz irudikatzen du zure trantze lotsagarria galtzontziloak edo kuleroak jaisterakoan. 

Zuk beti egin diozu barre amaren ateraldiari. Baina jakizu azken aldian beste trantze are larriago baten ikarak bizi duela zure amaren imajinazioa. Amets txarrenetan, aireportu bateko kontrolean ikusten zaitu zure lotsa guztiak, baita zikinenak ere, bidaiari guztien bistan uzten, barruko arropa eranzteko premiarik gabe.

«Zu barregarri gelditzea, bost axola, zurea da arazoa! Baina zer esan behar dute nitaz?», pentsatzen ari da ama -aita ez!-, aireportuetan body scanner-ak jartzeko asmoa dutela jakin duenetik.

